
Në këtë buletin janë paraqitur informatat e
përgjithshme mbi ecurinë e gjykimeve para
Dhomave të Specializuara të Kosovës (DHSK)
përgjatë periudhës gjashtë mujore janar - qershor
të vitit 2023.

DHSK aktualisht janë duke i trajtuar katër (4)
raste. Prokurori kundër Hashim Thaçit dhe të
tjerëve; Prokurori kundër Pjetër Shalës; Prokurori
kundër Salih Mustafës dhe Prokurori kundër
Hysni Gucatit dhe Nasim Haradinajt.

Fondi për të Drejtën Humanitare Kosovë (FDHK) në vazhdimësi i monitoron proceset gjyqësore
që zhvillohen pranë Dhomave të Specializuara të Kosovës. Publikon buletine dhe analiza që
lidhen me punën e Dhomave të Specializuara, të cilat i shërbejnë publikut të gjerë për të qenë më
të informuar mbi ecurinë e çështjeve gjyqësore.

G J Y K I M E T  N Ë  S H K A L L Ë N  E  P A R Ë
( S H Q Y R T I M I  K R Y E S O R )

Prokurori kundër Hashim Thaçit dhe të tjerëve

Hashim Thaçi, Kadri Veseli, Jakup Krasniqi dhe Rexhep Selimi, të gjithë me pozita të larta në UÇK,
akuzohen nga prokuroria për krime lufte dhe për krime kundër njerëzimit, për periudhën prej marsit të
vitit 1998 deri në shtator të vitit 1999, në disa lokacione në Kosovë dhe në Shqipëri, të cilat pretendohet
të jenë kryer nga anëtarë të UÇK-së kundër qindra civilëve dhe personave që nuk merrnin pjesë në
luftime. 

Procedura paraprake në këtë çështje ka zgjatur rreth dy vite e gjysmë. Në fillim të muajit prill të
vitit 2023 ka filluar shqyrtimi kryesor me paraqitjen e fjalëve hyrëse të palëve në procedurë.

Gjatë periudhës janar - qershor të vitit 2023 janë mbajtur gjithsej 28 seanca gjyqësore, ku janë dëgjuar 11
dëshmitarë të propozuar nga prokuroria. Të gjithë dëshmitarët të cilët janë dëgjuar gjatë kësaj periudhe
e kanë pasur identitetin e mbuluar për publikun. 

Gjykimi është duke vazhduar intenzivisht me dëgjimin e dëshmitarëve të propozuar nga prokuroria.

Të gjithë të akuzuarit gjenden në paraburgim që nga nëntori i vitit 2020.

Prokurori kundër Pjetër Shalës

Pjetër Shala, pjesëtar i UÇK-së, akuzohet nga Prokuroria për krime të luftës për periudhën midis 17 majit
të vitit 1999 dhe 5 qershorit të vitit 1999, kundër personave të ndaluar në fabrikën emetalit në Kukës,
Shqipëri. 

Kohëzgjatja e procedurës paraprake në këtë çështje gjyqësore ka qenë rreth dy vite. 
Gjatë periudhës raportuese, janar - qershor të vitit 2023, janë mbajtur 18 seanca gjyqësore, ku janë
dëgjuar 9 dëshmitarë të propozuar nga prokuroria, dy prej të cilëve ishin ekspertë të mjekësisë ligjore.

Shumica e dëshmitarëve të cilët janë dëgjuar gjatë kësaj periudhe e kanë pasur identitetin e mbuluar
për publikun.

Pjetër Shala vazhdon të mbetet në paraburgim që nga arrestimi i tij në mars të vitit 2021.



Prokurori kundër Salih Mustafës 

Salih Mustafa, komandant i njësitit BIA të UÇK-së, akuzohet për krimet e luftës, të cilat dyshohet se janë
kryer gjatë muajit prill të vitit 1999 në fshatin Zllash/Zlaš të Komunës së Prishtinës/Priština.

Në datën 16 dhjetor të vitit 2022, gjykata e shkallës së parë e ka shpallur fajtor dhe e ka dënuar me 26
vite burgim për krimet e luftës të ndalimit arbitrar, torturës dhe vrasjes së paligjshme. 

Në datën 6 prill të vitit 2023, trupi gjykues lëshoi urdhër për zhdëmtim të viktimave, ku kërkohet të
paguhet shuma prej 207.000 € si kompensim për dëmin e shkaktuar ndaj viktimave të krimit.

Tani procedura ndodhet në shkallën e dytë, së shpejti pritet që Dhoma e Apelit të vendos lidhur me
ankesën e parashtruar nga mbrojtja e Mustafës kundër aktgjykimit të shkallës së parë.

Salih Mustafa vazhdon të mbetet në paraburgim që nga arrestimi i tij në shtator të vitit 2020.

Prokurori kundër Hysni Gucatit dhe Nasim Haradinajt

Hysni Gucati dhe Nasim Haradinaj janë gjykuar për vepra penale kundër rendit publik dhe pengimit të
administrimit të drejtësisë dhe administratës publike. 

Në datën 18 maj të vitit 2022, trupi gjykues i shpalli fajtorë të dy të akuzuarit për pengim të personave
zyrtarë në kryerjen e detyrave zyrtare, frikësim gjatë procedurës penale dhe shkelje të fshehtësisë së
procedurës dhe dënoi secilin të akuzuar me nga 4 vjet e 6 muaj burgim.

Pas apelimit të vendimit të shkallës së parë nga mbrojta e të pandehurve, Gjykata e Apelit në datën 2
shkurt të vitit 2023 e shpalli aktgjykimin dënues dhe i dënoi me 4 vjet e 3 muaj burgim. Ky është
vendim i formës së prerë.

Në fillim të muajit maj të vitit 2023, mbrojtja e të pandehurve dorëzoi kërkesat për mbrojtjen e
ligjshmërisë para Gjykatës Supreme. 

Deri më tani nuk është marrë asnjë vendim sa i përket kërkesave për mbrojtje të ligjshmërisë nga ana e
Dhomës së Gjykatës Supreme.

Që nga arrestimi i të pandehurve në fund të shtatorit të vitit 2020, ndaj tyre ka qenë e caktuar masa e
paraburgimit. Pas vendimit të shkallës së dytë, nga fillimi i shkurtit i vitit 2023 të pandehurit janë në
vuajtje të dënimit.

P R O C E D U R A  N Ë  S H K A L L Ë N  E  T R E T Ë  –
G J Y K A T A  S U P R E M E

P R O C E D U R A  N Ë  S H K A L L Ë N  E  D Y T Ë  -
G J Y K A T A  E  A P E L I T



FONDI PËR TË DREJTËN HUMANITARE KOSOVË

Ky publikim përkrahet financiarisht nga Departamenti Federal i Punëve të Jashtme të Zvicrës përmes projektit “Avancimi i procesit
të pajtimit përmes qasjes përfshirëse dhe holistike ndaj ballafaqimit me të kaluarën në Kosovë” nga organizata “National
Endowment for Democracy” përmes projektit të quajtur “Promovimi i dialogut dhe të kuptuarit historik”.

Përmbajtja e këtij publikimi është përgjegjësi e Fondit për të Drejtën Humanitare Kosovë dhe nuk pasqyron pikëpamjet e
Departamentit Federal të Punëve të Jashtme të Zvicrës dhe organizatës “National Endowment for Democracy”.

Është mjaft pozitive që seancat e shqyrtimit gjyqësor janë duke u mbajtur me një intensitet të
madh, pa vonesë dhe në përputhje me standardet e gjykimit brenda një kohe të arsyeshme.

GJETJET E FDHK:

Gjykata duhet të kujdeset që shqyrtimet kryesore të jenë më transparente dhe më të hapura për
publikun sepse këto procese gjyqësore janë duke u përcjellë me një interesim të madh nga
monitoruesit dhe mediat.

Urdhri për kompensim të viktimave i lëshuar në rastin Prokurori kundër Salih Mustafës duhet të
trajtohet me seriozitet nga qeveria e Kosovës dhe duhet të krijohen mekanizmat ligjor për
realizimin e të drejtave të palës së dëmtuar.


